
Intodusaun

Fundasaun Mahein (FM) hanesan organizasaun sosiedade sivil ne’ebé hala’o
monitorizasaun, peskiza no advokasia ba setor seguransa iha Timor-Leste desde
tinan 2009. FM nia observasaun ba Eleisaun Antesipada 12 Maiu 2018 hala’o husi
fulan Abril to’o fim Maiu 2018, observador nasional sira husi FM ne’ebé akredita ona
husi Sekretaria Tekniku Administrasaun Eleitoral (STAE) no monitoriza eventu sira
hanesan kampafiia, enkontru partidu politiku sira, observa prosesu votasaun no
kontajen ba votu, apuramentu nasional to’o iha proklamasaun rezultadu ofisial husi
Tribunal Rekursu.

Observasdor sira husi FM nian komprimenta lolos ba regulamentu sira eleisaun nian
no observador sira nia pozisaun independente ka neutru ka la suporta ba partidu
politiku ruma. Nune’e observasdor sira FM nian ne’ebé akreditadu husi Sekretariadu
Tekniku Administrasaun Eleitoral (STAE) hamutuk ema na’in sanolu resin-rua.

Tamba limitasaun ba rekursu ne’ebé FM iha ho observador na’in sanolu resin-rua
observasaun direta iha periodu kampafia eleitoral konsentra deit ba partidu no
koligasaun tolu nian maka Partidu Demokratiku (PD), Frente Revolucionario de
Timor-Leste Independente ( FRETILIN) no Aliansa Mudansa ba Progresu (AMP) iha
munisipiu Dili, Baucau, Liquica, Ermera no Manatuto. Nune’e mos akompafia
komisiu partidu FRETILIN no AMP nian iha munisipiu seluk liu husi transmisaun
direta husi kanal televizaun Grupu Media Nasional - TV (GMN TV) no Radio no
Televizaun Maubere (RTM). Inklui Jornal Eleisaun ne’ebé transmite liu husi Radio no
Televizaun Timor-Leste — Empreza Publika (RTTL-ep), media emprime sira hanesan
Jornal Diariu, Timor Post, Suara Timor Lorosa’e (STL), Independente no media
online sira. Meius seluk FM utiliza hodi rekolla informasaun husi munisipiu sira
ne’ebé FM nia observador la asesu maka liu husi kontaktu telefone ba autoridade
lokal, seguransa no komunidade balu hodi konfirma informasaun sira ne’ebé asesu
deit iha media. lha loron votasaun nian observador nasional FM nian observa iha
sentru votasaun sira iha munisipiu Baucau, Bobonaro, Dili, Ermera, Liquica no
Manufahe. Nune’e mos observasaun ba apuramentu nasional husi Comissao
Nacional de Eleigbes (CNE) no to’o iha proklamasaun rezultadu ofisial husi Tribunal
Rekursu iha loron 28 Maiu 2018.

Iha periodu ne’e tomak FM observa katak Eleisaun Antesipada 12 Maiu 2018 la’o ho
hakmatek no ofisial sira eleitoral nian hala’o nia kna’ar ho diak tuir prosesu tomak
votasaun nian. Votante sira partisipa ho livre no seguru, no hetan seguransa maximu
husi Polisia Nasional Timor-Leste (PNTL) tuir lei. Maske nune’e, FM rejista mos
insidente no failansu balu ne’ebé akontese durente periodu eleisaun nian no sei
hato’o iha relatériu ida ne’e.

Kontextu eleisaun antesipada

Rezultadu Eleisaun Parlamentar 22 Jullu 2017 hatudu partidu politiku lima maka
hakat liu bareira 4% ka asentu iha Parlamentu Nasional ba periodu 2017-2022 maka
partidu FRETILIN (29,7%), CNRT (29,5%), PLP (10,6%), PD (9,8%) no KHUNTO
(6,4%) ne’ebé hetan ona validasaun liu husi Akordaun Tribunal Rekursu nian no
ofisialmente fo sai iha loron 1 Agustu 2017. Nune’e distribuisaun kadeira ba partidu
sira ne’ebé hetan asentu iha Parlamentu Nasional maka FRETILIN kadeira 23,
CNRT kadeira 22, PLP kadeira 8, PD kadeira 7 no KHUNTO kadeira 5.

FRETILIN hanesan partidu mais-votadu ka hetan votu barak liu lidera negosiasaun
ba formasaun governu. Negosiasaun lori to’o fulan rua resin desde Tribunal Rekursu
fo sai ofisialmente rezultadu eleisaun nian. FRETILIN konsege asina koligasaun ho
PD iha loron 13 Setembru 2017 no hatudu Sekretariu Jeral FRETILIN nian Dr. Mari
Alkatiri nu’'udar Primeiru-Ministru VIl Governu Konstitusional. Ikus mai, Prezidente
Republika nomeia Dr. Mari Alkatiri ba Primeiru-Ministru VIl Governu Konstitusional
iha loron 14 Setembru 2017" no simu pose iha loron 15 Setembru 2017.

PLP antes ne’e iha ona intendementu ida ho FRETILIN hodi forma koligasaun maibe
la kleur deit retira no KHUNTO mos retira husi koligasaun iha minutu ikus antes
FRETILIN ho PD asina plataforma koligasaun nian. CNRT mantein iha opozisaun tuir
rezultadu konferensia partidu nian.

Debate no polémika hahu iha ne’e, liga ho governu ne’ebé forma ho apoiu minoria ka
ho deit kadeira tolu-nolu iha Parlamentu Nasional. Maske nune’e, antes Prezidente
Republika halo desizaun ida ne’e, rona uluk partidu sira ne’ebé iha asentu
Parlamentu Nasional CNRT, PLP no KHUNTO hotu-hotu hato’o sira nia pozisaun
katak sira mantein iha opozisaun.

Resposta ba situasaun Governu nian, partidu opozisaun sira CNRT, PLP no
KHUNTO asina plataforma AMP ida (kadeira tolu-nolu resin lima) antes Governu lori
nia programa ba Parlamentu Nasional. Tuir partidu opozisaun sira katak AMP
hanesan alternativa bainhira Governu monu. Partidu opozisaun sira hatudu ona sira
nia pozisaun konkreta ba Governu koligasaun ho Mosaun Rejeisaun ba Programa
VIl Governu Konstitusional nian iha fulan Outobru 2017.2

Partidu opozisaun sira husu bebeik VIl Governu Konstitusional aprezenta hikas nia
programa maibe iha tempu hanesan opozisaun sira preparadu ona ho mosaun
rejeisaun no mosaun sensura hasoru Governu. Inklui mosaun destituisaun ba Meja
Parlamentu Nasional nian ne’ebé lidera husi FRETILIN. Situasaun ne’e lori liu fulan
neen desde data Eleisaun nian. Ikus mai Prezidente Republika disolve Parlamentu
Nasional no komvoka Eleisaun Antesipada iha loron 26 Janeiru 2018. Nune’e
Dekretu Prezidente Republika N.° 7 /2018 de 7 de Fevereiro marka data eleisaun
nian 12 Maiu 2018.

" DECRETO DO PRESIDENTE DA REPUBLICA N.° 57/2017 de 14 de Setembro
2 Relatériu Fundasaun Mahein, Dezembru 2017.

Ambiente durante periodu eleisaun antesipada

Hafoin Prezidente Republika dissolve tiha Parlamentu Nasional Lejislatura Datoluk
no deklara Eleisaun Antesipada. Partidu no koligasaun hamutuk ualu (8) maka rejista
hodi kompete iha eleisaun no tuir orden sorteiu nian maka (1) Partidu Esperansa da
Patria — PEP, (2) Partidu Demokratiku — PD, (3) Partidu Republikanu — PR, (4)
Frente Revolucionario de Timor-Leste Independente — FRETILIN, (5) Movimento
Social Democrata — MSD, (6) Movimentu Dezenvolvimentu Nasional — MDN, (7)
Forum Dezemvolvimentu Demokratiku — FDD, (8) Aliansa Mudansa ba Progresu —
AMP. Kampafia Eleisaun Antesipada 2018 nian husi partidu no koligasaun sira
hala’o husi loron 10 Abril to’o loron 9 Maiu 2018 no hala’o iha munisipiu tomak
nasaun nian no Rejiaun Administrativu Espesial Oe-cusse Ambeno ho tipu komisiu
ka kampafdia publiku, dialogu no dor to dor.

1. Seguransa

Responsabilidade maximu seguransa ba eleisaun nian liu husi servisu koordenada
ida entre PNTL ho FALINTIL-Forcas de Defesa de Timor-Leste (F-FDTL) hodi
asegura prosesu tomak eleisaun nian to’o formasaun governu. Pratikamente servisu
koordenada ida ne’e hala’o sira nia kna’ar ho profesional tuir lei durante periodu
eleisaun husi kampania, loron votasaun no depois votasaun. Mesmu iha difikuldade
balu hanesan menus ba lojistika.

Asuntu seluk liga ho servisu koordenada ida ne’e bainhira involve F-FDTL iha
seguransa interna no ita hatene katak F-FDTL nia kna’ar maka hatan ba ameasa sira
mai husi rai liur. Nune’e involvimentu F-FDTL nian iha seguransa interna tenke liu
husi Dirativa Ministerial ida ne’ebé hasai husi Ministériu Defeza hodi hato’o ba ulun
boot F-FDTL nian hodi ezekuta. Nune’e atu ezekuta Dirativa Ministerial ne’e tenke ho
Regra Empefamentu ida hodi define tarefa sira ne’ebé sei empefia husi membru sira
F-FDTL iha ambitu seguransa interna nian.® Maske nune’e la iha informasaun lolos
kona-ba asuntu ne’e. Maibe durante periodu eleisaun FM nia observasaun nota
katak membru F-FDTL sira hala’o nia kna’ar ho profesional no tuir konduta sira
eleisaun nian.

Alegasaun ida husi Portavos AMP nian Taur Matan Ruak deskonfia membru PNTL
balu servisu la neutru iha Munisipiu Viqueque. FM konfirma alegasaun ne’e ba ofisial
PNTL ida iha Viqueque katak la iha provas lolos membru PNTL balu involve iha
atividade partidu nian ka forma seluk ruma ne’ebé liga ho kampafia durante periodu
eleisaun. FM mos simu informasaun balu husi komunidade sira iha Kapital Dili
bainhira kampania partidu FRETILIN nian hala’o iha Tasi-Tolu loron 9 Maiu 2018
membru ida husi F-FDTL ho roupa sivil no kesi bandeira partidu nian iha motor no
taka oin metin komvoiu hamutuk ho militante sira FRETILIN nian. Maibe FM susar
identifika.

® Haree Lei N.° 2/2010 Lei Seguransa Nasional no Lei N.° 3/2010 Lei Defeza Nasional

Maske alegasaun sira ne’e la iha evidensia ruma hodi prova maibe hanesan xamada
ida membru sira husi institusaun rua PNTL ho F-FDTL kontinua servisu neutru tuir
lei. Portantu lei sira ne’ebé atua kna’ar sira husi membru institusaun rua nian bandu
partisipa direta ka indireta iha politika pratika ka atividade partidaria nian.

Observasaun seluk iha &mbitu seguransa nian durante periodu ne’e rejista insidente
sira ne’ebé akontese asaltu ida iha Suku Makadiki Postu Administrativu Uatolari
Munisipiu Vigueque nian loron 5 Maiu 2018 grupu ida tuda militante AMP nian
bainhira fila husi kampafia. Husi insidente ne’e militante balu kanek no kareta balu
hetan estragus. Insidenti hanesan mos iha Postu Administrativu Uatolari militante
FRETILIN nian hetan tuda iha Suku Babulo area Aliambata nian iha loron 8 Maiu
2018 bainhira fila husi kampania iha Suku Afaloikai. Husi insidente ne’e membru sira
husi PNTL postu ne’e nian no membru F-FDTL ne’ebé koloka iha Uatolari responde
no atua hodi restaura hikas situasaun iha fatin refere.

Iha Naktuka - Oe-cusse uma haat (4) sunu iha loron 12 Maiu 2018 husi grupu ka
ema deskuifiesidu durante periodu eleisaun nian. Maske seidauk identifika lolos
suspeitu ba kazu ne’e alegasaun oin-oin husi publiku katak deskonfia husi militante
FRETILIN nian maka sunu uma hirak ne’e no alegasaun seluk katak militante husi
AMP nian maka sunu. Suspeitu ba kazu ne’e tuir notisia media sira nian katak PNTL
Rejiaun Administrativu Oe-cusse kaptura ona no hodi submete ba investigasaun.

Insidente seluk iha munisipiu Baucau iha loron 25 Abril 2018 militante sira husi AMP
nian hetan tuda husi grupu ida iha Suku Tekinomata Postu Administrativu Laga
bainhira fila husi kampafia. Husi insidente ne’e polisia sira halo intervensaun ne’ebé
lalais hodi hakalma tiha situasaun. Insidente ne’e rezulta mos membru balu husi
AMP nian hetan kanek.

FM mos rejista insidente balu akontese antes kampafiia iha Postu Administrativu
Uatolari Suku Babulo area Aliambata nian, iha loron 22 Marsu 2018 ema
deskuifiesidu tesi kotu bandeira nian tali antes militante no responsavel partidu nian
dada bandeira iha area refere. Insidente hanesan akontese mos iha Bidau -
Munisipiu Dili durante tempu kampafia bandeira AMP nian hatun husi mane ida
deskonfia husi militante partidu FRETILIN nian. FM nota katak kazu sira ne’e hato’o
ona ba PNTL no balu submete ona ba investigasaun.

2. Kampafiia ho arte-marsiais ilisitu

Antes no durante kampafia eleisaun nian husi partidu no koligasaun sira, asuntu
arte-marsiais hanesan asuntu ida ne’ebé utiliza hodi dada simpatia membru sira husi
arte-marsiais nian. Liu-liu arte-marsiais tolu hanesan Persaudaraan Setia Hati Terate
(PSHT), lkatan Kera Sakti (IKS) no Kmanek Oan Rai Klaran (KORK), iha ne’ebé tuir
Rezolusaun Governu N.° 16/2013 kona-ba Extinsaun ba Arte-Marsiais taka total arte-
marsiais tolu ne’e. lkus mai ho Lei N.° 5/2017 kona-ba Regime Juridico Relativo a
Pratica de Arte Marciais, Rituais, Armas Brancas, Rama Ambon e Quinta Alteracédo
ao Caddigo Penal kriminaliza atividade arte-marsiais ilisita sira nian.

Iha loron 9 Abril 2018 loron ida antes kampariia dahuluk AMP nian ho at|V|dade r|tuaI
ida iha Munisipiu Ainaro no espalla iha media sosial fotografia lideransa AMP nian
Xanana Gusmao no Taur Matan Ruak tara hena ho marka Kmanek Oan Rai Klaran
(KORK) nian. Atividade ritual refere dirije husi Konselleru Maximu partidu KHUNTO
nian José dos Santos “Naimori’ no lia na’in sira. Tuir ofisial PNTL ida iha Munisipiu
Covalima hato’o ba observador FM nian katak kazu refere rejista ona iha Munisitériu
Publiku Munisipiu Covalima.

Font Media Sosial — Facebook, AriI 2018

Kazu seluk membru sira arte-marsiais PSHT nian bainhira deklara suporta partidu
FRETILIN iha eleisaun antesipada utiliza mos atributu arte-marsiais nian ka bandeira
iha enkontru ida ho Sekretariu Jeral FRETILIN nian Dr. Mari Alkatiri iha loron ida
antes kampania nian no susar atu identifika lolos fatin ba realizasaun enkontru ne’e
nian.*

— Facebook, Abril 2018.

Fonte: Media Sosial

4 Fotografia ne’e espalla iha media sosial — Facebook iha loron 9 Abril 2018.

Prezensa lideransa maximu partidu boot FRETILIN no AMP nian iha deklarasaun
sira nune’e motiva arte-marsiais sira sai brani liu tan. Mesmu tuir Lei N.° 5/2017
kona-ba Regime Juridico Relativo a Pratica de Arte Marciais, Rituais, Armas
Brancas, Rama Ambon e Quinta Alteragao ao Cédigo Penal bandu no kriminaliza
utilizasaun atributu arte-marsiais ilisita sira nian. Nune’e durante kampafia publiku
partidu FRETILIN no AMP nia membru sira husi arte-marsiais ilisita PSHT no IKS
deklara aberta suporta partidu boot rua ne’e. Portantu FRETILIN ho AMP nia
programa ne’ebé hato’o iha kampania sei reativa hikas arte-marsiais sira ne’ebé taka
total ona nia atividade tuir Rezolusaun Governu N.° 16/2013.

Enkuantu KORK la’os ona segredu no notisia publiku hato’o bebeik ona katak
ligasaun forte ho partidu KHUNTO no dalabarak iha diskusaun publiku sira hato’o
katak KHUNTO nia baze no apoiu husi membru sira KORK. Responsavel maximu ba
KORK maka José dos Santos “Naimori” no hanesan mos Konselleiru Maximu partidu
KHUNTO nian.

Mesmu tuir Lei N.° 5/2017 kona-ba Regime Juridico Relativo a Pratica de Arte
Marciais, Rituais, Armas Brancas, Rama Ambon e Quinta Alteragdo ao Cédigo Penal
artigu 5 proibidu arte-marsiais ligasaun direta ka indereta ho partidu politiku ka
asosiasaun politika ruma.

3. Transmisaun direta ba kampafia

Esforsu boot ida husi partidu boot rua FRETILIN no AMP hodi hato’o nia programa
ba eleitor sira liu husi transmisaun direta televizaun nian. FRETILIN utiliza media
partidu nian RTM hodi transmite ninia komisiu sira no AMP nia komisiu transmite liu
husi kna’al GMN TV. Vantajen husi transmisaun direta ida ne’e eleitor sira bele
akompafiia partidu boot rua nian iha fatin sira ne’ebé partidu boot rua ne’e hala’o nia
komisiu liu husi kanal televizaun rua ne’e nian.

FM nia observasaun nota mos desvantajen husi komisiu ne’ebé transmite direta iha
ne’ebé lideransa FRETILIN no AMP nian la’os deit hato’o sira nia programa maibe
hahu ho insulta no atake pesoal sira entre lideransa partidu rua ne’e nian durante
sira nia komisiu. Maske tuir lei eleitoral ka propaganda eleitoral nian bandu utiliza
linguajen sira nune’e. CNE bolu atensaun bebeik ba lideransa FRETILIN no AMP
nian hodi hapara linguajen kro’at sira ne’e, ne’ebé potensia provoka konflitu sira iha
komunidade. Maibe lideransa FRETILIN no AMP kontinua no hetok sai manas liu tan
to’o kampafia ramata.

Mesmu nune’e la fo impaktu ne’ebé signifikante hodi provoka ka enkoraza konflitu
sira iha nivel horizontais. lha ne’e demonstra ona nivel maturidade sidadaun sira
nian iha vida politika maske ho provokasaun oin-oin husi lideransa sira. Maibe mos
bele husik hela presedente negativu seluk ne’ebé ignora tiha lei no regulamentu sira
propaganda eleitoral nian no promove liu insultu no atake pesoal sira.

4. Propaganda eleitoral transforma ba “konflitu katuas” sira nian

FRETILIN ho AMP mai ho ninia figura istoriku sira no hale’u iha teritoriu tomak hato’o
programa partidu nian ba eleitor sira. FRETILIN ho nia figura Dr. Mari Alkatiri, Dr.
José Ramos Horta, Abilio Araujo, Rogeiro Lobato ho naran boot FRETILIN rasik.
Nune’e mos AMP ho figura Xanana Gusmao, Mau-Huno, Taur Matan Ruak no
lideransa mediu sira eis-FALINTIL nian. Figura sira ne’e mosu iha palku komisiu nian
la’os hato’o deit programa maibe ko’alia mos kona-ba sira nia papel iha luta Timor-
oan nian ba independensia durante tinan 24 nia laran. lha ne’e mosu presepsaun
oin-oin katak Eleisaun Antesipada hanesan “konflitu entre katuas sira” no iha
presepsaun seluk mos katak kompetisaun entre “Frente Armada ho Frente
Diplomatiku”.

FM nia observasaun nota katak ida ne’e hanesan faktu ida ne’ebé halekar ona iha
palku komisiu nian no militante ka simpatizante sira promove maka’as iha media
sosial. Hodi koloka sira nia argumentu ne’ebé hanesan mos presepsaun sira ne’e no
dudu figura istoriku sira tuir argumentu ne’ebé la kredivel iha debate politika no
programa partidu nian iha kontextu propaganda eleitoral.

Mesmu nune’e palku komisiu aruma ona iha loron 12 Maiu 2018 no povu halo ona
nia desizaun, ita hein katak figura istoriku sira ne’e sei lori mudansa ka postura foun
seluk iha tempu ida ne’e. Hodi hatur lolos patrimoniu sira luta nian ne’ebé utiliza iha
tempu kampanfia (Frente Aramada, Frente Diplomatiku no Frente Klandestina) iha
nia fatin. Duke utiliza deit ba interese partidaria no sees tiha husi prinsipiu sira
propaganda eleitoral nian ne’ebé lolos tenke promove programa partidu nian.

5. Loron votasaun

Observasaun FM nian nota katak votasaun la’o ho diak no hakmatek, sidadaun sira
exerse nia votu ho livre no seguru, no ofisiais votasaun sira husi STAE hala’o nia
kna’ar ho diak hodi asegura prosesu tomak votasaun nian. FM mos nota membru
PNTL sira hala’o nia kna’ar diak tebes tuir lei no hamrik ho distansia metru 25 husi
sentru votasaun no asegura prosesu tomak votasaun nian to’o ramata. Mesmu
nune’e FM rejista mos failansu tékniku balu durante prosesu votasaun nian.

Iha sentru votasaun ida Postu Administrativu Alas Munisipiu Manufahe nian joven
mane ida lori deit fotokofia kartaun eleitoral ba sentru votasaun maibe ofisiais sira la
autoriza hodi ba vota. Joven mane ne’e simu desizaun ofisiais sira votasaun nian no
nia konfesa katak nia lakon ona nia direitu ba votu tamba nia lahetan informasaun
ne’'ebé sufisiente.

Iha sentru votasaun Tapo/Memo Postu Administrativu Maliana Munisipiu Bobonaro
nian katuas ida bainhira tama ba kabina de votu nian no sai fila-fali deit no husu ba
ofisiais votasaun nian no fiskais sira partidu nian hodi hatudu numeru no partidu
ne’ebé nia hakarak vota ba tamba la komprende atu vota numeru no naran partidu
ne’ebé nia hakarak vota ba.



Nune’e mos iha Dili ofisiais sira votasaun nian la autoriza observador nasional FM
nian hodi vota iha sentru votasaun Bebonuk no sentru votasaun suku Gricenfor nian
tamba lista observador organizasaun FM la hakerek iha lista ne’ebé sira simu husi
STAE. Iha tempu ne’e kedas ofisial sentru votasaun ne’e telefone ba sira nia
responsavel no fo orientasaun katak observador ne’ebé ninia organizasaun la tama
iha lista la autoriza atu vota iha sentru votasaun ne’e. Maske nune’e ofisiais sira
sentru votasaun Suku Santa Cruz nian autoriza observador nasional sira FM nia bele
vota mesmu lista ne’ebé sira simu husi STAE naran organizasaun la hakerek iha
lista refere. Maibe sira iha lista adisional seluk hodi rejista observador sira nia naran,
numeru kartaun eleitoral no hatudu kartaun observador nian ne’ebé hetan ona
akreditasaun husi STAE. FM nota katak ofisiais sira votasaun nian balu ladun
komprende didiak kona-ba observador nasional sira bele vota iha sentru votasaun
ne’ebé deit iha teritoriu tomak tuir desizaun STAE nian no lei premite.

FM mos rejista katak sidadaun balu to’o iha sentru votasaun liu ona tuku 15:00 OTL
no ofisiais sira votasaun la autoriza atu fo nia votu tamba estasaun votasaun nian
taka ona. Nune’e mos antes taka estasaun votasaun nian ofisiais sira aviza no iha
lina formatura nian mamuk ona.

lha sentru votasaun ida suku Fatuhada Munisipiu Dili nian, membru PNTL balu
hamrik la dook husi sentru votasaun (menus husi metru 25). Maske nune’e ami mos
nota katak ho fatin ne’ebé kloot ladun fo espasu ba membru PNTL sira hala’o nia
kna’ar tuir lei no sira nafatin vijibel no asegura prosesu tomak eleisaun to’o ramata.

Rezultadu eleisaun antesipada
Rezultadu Eleisaun 12 Maiu 2018 hatudu partidu rua no koligasaun rua maka liu

bareira 4% maka AMP, FRETILIN , PD no FDD. Partidu no koligasaun sira ne’ebé la
liu bareira 4% maka PEP, PR, MSD no MDN.

Partidu/Koligasaun Votus Porsentu (%)
AMP 309.663 49,6%
FRETILIN 213.324 34,2%
PD 50.370 8,1%
FDD 34.301 5,5%
PEP 5.060 0,8%
MDN 4.494 0.7%

PR 4.125 0,7%
MSD 3.188 0,5%
Total 624.525 100%

Fonte: Comissao Nacional de Elei¢des, Maiu 2018

Husi total votu ne’ebé partidu no koligasaun sira hetan tuir lei partidu ka koligasaun
sira ne’ebé liu bareira 4% maka ba Parlamentu Nasional hodi okupa iha kadeira 65.

Nune’e distribuisaun kadeira tuir métodu D’Hondt ne’ebé CNE adopta maka AMP
hetan kadeira 34, FRETILIN kadeira 23, PD kadeira 5 no FDD kadeira 3.5

Husi votu no kadeira ne’ebé partidu no koligasaun sira ne’ebé liu bareira 4%, AMP
hanesan partidu ne’ebé hetan votu barak liu ho 49,6% ka ho kadeira 34 husi total
kadeira 65 iha Parlamentu Nasional. Rezultadu ne’e hatudu AMP asegura ona
maioria iha parlamentu no posibilidade bele avansa mesak hodi forma governu.
Portavos AMP nian hanesan mos Prezidente Partidu Libertasaun Popular (PLP)
Taur Matan Ruak konfirma ida ne’e ba media nasional sira katak AMP sei avansa
mesak hodi forma governu tamba hetan maioria absoluta.

FRETILIN hanesan partidu ne’ebé hetan votu barak daruak iha eleisaun 34,2% ho
kadeira 23 deklara mos sei sai opozisaun ida forte iha parlamentu. Iha tempu
hanesan FRETILIN halo mos rekursu ba Tribunal Rekursu tamba tuir FRETILIN
identifika iregularidade balu akontese iha eleisaun no husu sura fila-fali votu ne’ebé
identifika iregularidade iha akta balu ne’ebé akontese iha Munisipiu Bobonaro,
Covalima, Ermera no Oe-cusse. Ikus mai desizaun Tribunal Rekursu nian rejeita
rekursu ne’ebé hato’o husi FRETILIN tamba la identifitifika fraude iha eleisaun. lha
ne’e FRETILIN simu desizaun Tribunal Rekursu nian maibe FRETILIN konsidera
rezultadu eleisaun la lejitimu no konforme FRETILIN nia deklarasaun katak
FRETILIN nia rekursu kona-ba iregularidade iha akta maibe desizaun tribunal nian
haree liu ba fraude eleisaun. Enkuantu PD ho FDD deklara mos sei sai opozisaun
maibe nakloke ba negosiasaun hodi halo koligasaun.

Rezultadu Eleisaun Antesipada 12 Maiu 2018 Tribunal Rekursu proklama ona iha
loron 28 Maiu 2018 AMP manan maioria absoluta ho kadeira 34, FRETILIN hetan
votu barak liu daruak ho kadeira 23, tuir kedas PD ho kadeira 5 no FDD kadeira 3.
Nune’e etapa foun seluk maka pose ba deputadu sira Lejislatura Dalima nian no
formasaun governu ba VIII Governu Konstitusional.

Observasaun seluk

Rezultadu Eleisaun Antesipada hatudu ona AMP hanesan partidu ka aliansa ida
ne’ebé maioria absoluta iha parlamentu ho kadeira 34 husi total kadeira 65.
Rezultadu ida ne’e posibilidade AMP bele forma mesak governu tamba asegura ona
maioria iha parlamentu. lha ne’e observasaun no diskusaun oin-oin husi publiku
kona-ba governu ne’ebé AMP sei forma ho kadeira 34 (maioria absoluta) dura ka
lae? Iha tempu hanesan Sekretariu Jeral FRETILIN nian Dr. Mari Alkatiri hato’o ba
nia militante sira katak nia lafiar governu ne’e sei dura to’o tinan lima.°

Normalmente governu ida monu ka demisaun ba governu tuir Timor-Leste nia
Konstitusaun Artigu 112 hatete demisaun ba governu bainhira lejislatura foun hahu,
Prezidente da Republika simu Primeiru-Ministru nia pedidu atu demite, Primeiru-

® Comissao Nacional de Eleicdes (CNE) Timor-Leste.
® Deklarasaun Sekretariu Jeral FRETILIN Dr. Mari Alkatiri iha CCF liu husi kna’al Radio no
Telvizaun Maubere, loron 19 Maiu 2018.

Ministru mate ka hetan imposibilidade fizika permanente, Governu hetan rejeisaun
ba nia programa dala-rua tuir malu, votu de-konfiansa la hetan aprovasaun, mosaun
de-sensura ida hetan aprovasaun ho Deputadu sira-ne’ebé kaer duni funsaun nia
maioria absoluta.’

Iha kazu ida ne’e AMP iha nia deputadu ho maioria absoluta asegura ona programa
no orsamentu governu nian iha parlamentu. Signifika katak programa no orsamentu
sei pasa iha parlamentu. Nune’e mos bainhira governu husu votu de-konfiansa ka
mosaun de-sensura, ho deputadu sira AMP nian maioria absoluta sei asegura
governasaun AMP nian katak governu ne’ebé AMP forma sei la monu.

Maske nune’e, observasaun no diskusaun sira kontinua no konsentra iha kazu seluk
bainhira Prezidente Republika veta diploma ruma hanesan lei tuir artigu 88
Konstitusaun iha meterias sira ne’ebé previstu iha artigu 95 Konstitusaun nian.
Nune’e iha kazu ne’ebé Prezidente Republika veta diploma sira ne’ebé monu ba
materia sira previstu iha artigu 95 Konstitusaun nian tenke husu apresiasaun foun
husi parlamentu. Nune’e parlamentu tenke konfirma ho votu maioria absoluta maibe
tenke iha deputadu prezente sira nia maioria datoluk rua (2/3).2

Nune’e maioria datotoluk rua (2/3) sai polémika iha sosiedade nia leet no halo
interpretasaun tuir idak-idak nia komprensaun kona-ba maioria datoluk rua (2/3).
Interpretasaun primeiru, votu konfirmasaun ho maioria datoluk rua (2/3) husi
deputadu sira ne’ebé prezente katak tenke konfirma ho votu 43 husi total deputadu
65. Bainhira la konfirma votu 43 signifika katak parlamentu labele halo konfirmasaun
no parlamentu bele monu ba krize institusional grave. Nune’e dalan nakloke ba
desolusaun Parlamentu Nasional bainhira liu loron neen-nolu la aprova Estadu nia
orsamentu jeral.’

Interpretasaun segundu, votu konfirmasaun ho maioria datoluk rua (2/3) husi
deputadu sira ne’ebé prezente katak maioria datoluk rua (2/3) husi deputadu sira
ne’ebé marka prezensa iha plenaria hodi halo aprovasaun ba Estadu nia orsamentu
jeral naran katak aprova ho votu maioria. Mesmu deputadu sira seluk ka opozisaun
la marka prezensa iha plenaria. Signifika katak ho deit votu deputadu sira husi AMP
nian bele konfirma ona.

FM fiar katak polémika sira nune’e sei kontinua no bainhira mosu kazu sira hanesan
temi liu daudauk iha leten ne’e deputadu sira iha parlamentu ka orgaun sira Estadu
nian ne’ebé previstu iha artigu 150 Konstitusaun rekere ba Tribunal Supremu ba
Justisa hodi halo interpertasaun ida independente no ho lolos. Tamba posibilidade
bele mosu interpretasaun ida subjektiva.

’ Konstitusaun Republika Demokratika Timor-Leste, Artigu 112, n.° 1 alinea a) to’o f).
® Konstitusaun Republika Demokratika Timor-Leste, Artigu 88, n.° 1 to’o 4.
? Konstitusaun Republika Demokratika Timor-Leste, Artigu 88, alinea f).

Rekomendasaun

1. Rekomenda ba orgaun sira Estadu nian ne’ebé previstu iha artigu 150
Konstitusaun, hanesan deputadu sira Parlamentu Nasional, Primeiru-
Ministru, Prokurador Jeral Republika, Provedoria Direitus Humanus no
Justisa (PDHJ) ezerse nia kompetensia bainhira iha kazu veta ba diploma
ruma ne’ebé previstu iha artigu 95 Konstitusaun husi Prezidente Republika
ho polémika datoluk rua (2/3) votu konfirmasaun deputadu sira nian.

2. Rekomenda ba lider partidu politiku sira kontinua ho komunikasaun ida
ne’ebé garante paz no estabilidade durante formasaun governu nian.

3. Rekomenda ba publiku tomak simu rezultadu eleisaun ne’ebé liu dadauk ne’e
maske konkorda malu ka la konkorda malu durante kampafia eleisaun nian.

4. Rekomenda ba STAE presiza tau atensaun ba frakeza sira ne’ebé identifika
hodi mellora servisu orgaun eleitoral nian iha eleisaun sira tuir mai.

5. Rekomenda ba autoridade sira seguransa nian kontinua servisu ho

independente hodi asegura posse ba deputadu sira V Lejislatura no
formasaun governu ba VIII Governu Konstitusional ne’ebé besik dadauk ne’e.

